
Uunga siunnersuut: Akileraaruserinermik ingerlatsineq pillugu Inatsisartut 

inatsisaata allanngortinneqarnera pillugu Inatsisartut inatsisaannut nr. xx, xx. xx 

2016-imeersumut siunnersuut   
 

(Aningaasaqarnermut Aatsitassanullu Naalakkersuisoq) 

 

Aningaasaqarnermut Aatsitassanullu Naalakkersuisup qulaani pineqartoq pillugu siunnersuutaa 

matumuuna Inuit Ataqatigiinniit imatut oqaaseqarfigissavarput. 

 

Akileraaruserinermik ingerlatsineq pillugu inatsisartut inatsisaata ullumikkut atuuttup 

allanngortittariaqalerneranut pissutaasut ilaat tassaaavoq, Sermersuup Kanukokaminngaaniit 

anisimanera aammalu Nunatsinni Sulisitsisut GE-ip kissaatigisimammassuk inuinnaat sulisitsillu 

namminersortut nammineerluni nalunaarsukkap kingusinnerpaamik tunniunneqartarfianut 

tunngatillugu allannguisoqarnissaa. 

 

Naluneqanngitsutut ullumikkut akileraartarnermut siunnersuisoqatigiit – skatteråd § 3 

malillugu Kanukokamit ilaasortaaffigineqarpoq, naluneqanngitsutullu kommuneqarfik 

Sermersooq Kanukokamiit ukioq manna Kanukokami ilaasortaajunnaarnikuupput. 

 

Tamatuma kinguneraa § 3-ip oqaasertalersorneqarnermigut allanngortinneqarnera, imaalillugu 

Kanukokap allaneqarsimanera peerlugu, taavalu ikkunneqarsimalluni “kommunit peqatigiillutik” 

 

Skatterådip ilaasortaatitai arfiniliupput makkunannga aallartitaallutik: SIK, AK, GE, NUSUKA, 

KNAPK taavalu Kommunit peqatigiillutik. 

 

Allannguutitut pingaarnertut aappaa tassaavoq nammineerluni nalunaarsuisarnerup – 

selvangivelsep kingusinnerpaamik ullup tunniussivissaanik allanngortitsineq. 

 

Ullumikkut imaappoq kikkuugaluarutta tamatta kingusinnerpaamik nammineerluni 

nalunaarsuut – selvangivelse akileraaruseriveqarfimmut tunniutereersimasussaavarput 1.maj. 

 

Tamanna imatut allanngortinniarneqarpoq: 

 

1. Inuinnaat, sulisartut atorfilittallu nammineerlutik nalunaarsuisarnerat allanngunngilaq, 

tassa kingusinnerpaamik 1. Maj nammineerlutik nalunaarsuut tunniutereersimassavaat. 

 

2. Namminersorluni inuussutissarsiummik ingerlataqartut, akileraaruseriffiup ilitser-

suinera malillugu qarasaasiaq atorlugu nammineerluni nalunaarsuiffimmut 

nalunaarutiginnittalissapput 15. Maj. 

 

3. Piginneqatigiiffiit, peqatigiiffiit il.il., akileraaruseriffiup ilitsersuinera malillugu qara-

saasiaq atorlugu nammineerluni nalunaarsuiffimmut nalunaarutiginnittalissallutik 15. 

juni.  

 

Tassa imaappoq ullut tunniussivissat pingasunut avinneqarput; 1.maj, 15.maj aammalu 

15.juni. 

 

Taamatut allannguinissamut GE-ip kissaateqarsimanera tunngavilersuutinut ilaavoq.  

GE isumaqarpoq ullumikkut ataatsikkut tamarsuatta tunniussisarnitsigut immitsinnut 

ulapitippallaalertartugut, suliakkersorpallaalertartugullu, minnerunngitsumik nunatsinni 

naatsersuuserisunut kukkunersiuisunullu tamanna ulapinnarpallaartarsimavoq, ilaatigut 

tamatuma kingunerisaanik peqqissaartumik kukkuneqanngitsumillu sulinissaagaluaq pinngitso-

ortinneqarsinnaalluni. 

 

Inatsisissaq nutaaq tusarniutigineqarsimavoq. Naatsumik oqaatigissagaanni 

tusarniaavigineqarsimasut amerlanerpaartaasa inatsissatut siunnersuut saqqummiunneqartoq 

iluarisimaarpaat. 

 

Taamaattumik Inuit Ataqatigiinniit annerusumik oqaaseqarfigeqqinnagu taamatut 

isikkoqartillugu aningaasaqarnermut akileraartarnermulllu ataatsimiisitaliamut 

ingerlanneqarnissaa akueraarput. 

 

 

Qujanaq. 

 

In.in. 

 

Peter Olsen 

 

 

 

 

 

 

 


